
Azərbaycan Respublikası adından

QƏRARDAD

BAKI ŞƏHƏRİ XƏZƏR RAYON MƏHKƏMƏSİ

Bakı şəhəri İş № e-16(5-95)-219/2026 03.09.2026-cı il

Xəzər rayon Məhkəməsinin hakimi Abiyeva Nərmin Mirhəsən qızı,

ərizəçi Bazarova Dilnozanın  «uşaqla ünsiyyət» tələbinə dair müvəqqəti təminat 
tədbirinin tətbiqinə dair ərizəsinə  baxaraq,

müəyyən  etdi:

İddiaçı Bazarova Dilnoza cavabdeh Musazadə Musa Ağamir oğluna qarşı nikahın 
pozulması, uşağın yaşayış yerinin müəyyən edilməsi və aliment tutulması tələbinə dair iddia 
ərizəsi ilə məhkəməyə müraciət etmişdir. Hal-hazırda həmin iş (e-2(5-95)-1680/2026, hakim 
Nərmin Abiyeva) məhkəmə icraatındadır.

Bundan əlavə ərizəçi Bazarova Dilnoza müvəqqəti təminat tədbirinin tətbiqinə dair 
ərizə ilə məhkəməyə müraciət edərək, Tərəflərin birgə nikahından 29.09.2014-cü il tarixində 
anadan olmuş Qənbərli Leyla Musa qızı ilə ərizəçi Bazarova Dilnoza Pardayevnanın 
ünsiyyətinə cavabdeh Musazadə Musa Ağamir oğlu tərəfindən maneə törədilməsinin ona 
qadağan edilməsi; Ana ilə uşaq arasında münasibətlərin soyumasının və ünsiyyət bağlarının 
kəsilməsinin qarşısının alınması məqsədilə, hər həftənin cümə günü uşağın gecəni anası ilə 
birlikdə qalması şərti ilə, saat 10:00-da uşağın hazırda yaşadığı Xəzər rayonu, Buzovna 
qəsəbəsi, Albalılıq küçəsi, ev 4 ünvanından götürülməsi və ertəsi gün saat 12:00-da həmin 
ünvana qaytarılması qaydasında ərizəçi Bazarova Dilnoza Pardayevna ilə yetkinlik yaşına 
çatmayan Qənbərli Leyla Musa qızı arasında minimal ünsiyyət qaydasının mülki iş üzrə 
qətnamə qanunii qüvvəsini alana qədər müvəqqəti olaraq müəyyən edilməsi barədə 
qərardad qəbul edilməsini xahiş etmişdir.

Ərizəçi Bazarova Dilnoza müvəqqəti təminat tədbirinin tətbiqinə dair ərizəsini onunla 
əsaslandırmışdır ki, Bazarova Dilnoza Pardayevna ilə cavabdeh Musazadə Musa Ağamir 
oğlu arasında 13 may 2014-cü il tarixində Xəzər Rayon Qeydiyyat Şöbəsində 439 saylı akt 
qeydi ilə nikah bağlanmışdır. Tərəflərin birgə nikahından 29.09.2014-cü il təvəllüdlü Qənbərli 
Leyla Musa qızı dünyaya gəlmişdir. Nikahın pozulması və uşağın cavabdehdən alınaraq 

iddiaçıya verilməsi tələbinə dair mülki iş e-2(5-95)-1680/2026 nömrəsi ilə qeydiyyata 
alınaraq hakim Nərmin Abiyevanın icraatına verilmişdir. İş üzrə yekun qətnamə qəbul 
edilərək qanuni qüvvəyə minənədək müvəqqəti təminat tədbirinin tətbiq edilməsi barədə 
qərardad qəbul olunmasını xahiş edirik. Belə bir tədbirin tətbiq edilməsinin zəruriliyi 
cavabdeh tərəfindən ərizəçinin uşaqla ünsiyyətinə maneələr yaradılması ilə əlaqədardır. 

İş materiallarına əlavə edilmiş 02.09.2026-cı il tarixli, 2055204244 nömrəli ödəniş 
qəbzinin surətindən müəyyən olunur ki, ərizəçinin nümayəndəsi və vəkili Əhmədov Ayazbəy 
Qabiliyyət oğlu tərəfindən müvəqqəti təminat tədbirinin tətbiqi barədə ərizənin verilməsi 
üçün 10 manat dövlət rüsumu ödənilmişdir.

Azərbaycan Respublikasının Mülki Prosessual Məcəlləsinin:
157.1-ci maddəsinə görə maraqlı şəxslərin ərizəsi ilə məhkəmə müvəqqəti təminat 

tədbirlərinin tətbiqi barədə qərardad qəbul edə bilər. 
157.2-ci maddəsinə görə müvəqqəti təminat tədbirləri cavabdehin və ya digər 

şəxslərin hərəkətləri (hərəkətsizliyi) nəticəsində mövcud vəziyyətin dəyişəcəyi təqdirdə 
ərizəçinin hüquqlarının qorunmasının (təmin və ya bərpa edilməsinin) mümkün olmayacağı 
və ya əhəmiyyətli dərəcədə çətinləşəcəyinin qarşısını almaq məqsədilə tətbiq edilir.

157.3-cü maddəsinə əsasən müvəqqəti təminat tədbirinin tətbiqi haqqında ərizə 
məhkəmədə iddia ərizəsi verilənədək, iddia ilə eyni vaxtda və ya məhkəmə icraatının 
gedişində verilə bilər.

157.4-cü maddəsinə əsasən iddia ərizəsi verilənədək müvəqqəti təminat tədbirinin 
tətbiqi haqqında ərizə verildikdə məhkəmə 1 aydan çox olmayan müddətə müvəqqəti 
təminat tədbirlərinin tətbiqi barədə qərardad qəbul edə bilər. Qərardadda müvəqqəti təminat 
tədbirinin qüvvədən düşəcəyi tarix qeyd edilməlidir. Bu müddət ərzində iddia ərizəsi 
verilərsə, müvəqqəti təminat tədbirlərinin tətbiqi məsələsinə müvafiq vəsatət əsasında 
yenidən baxılır və qərardad qəbul edilir.

Azərbaycan Respublikasının Ailə Məcəlləsinin:
58.1-ci maddəsinə əsasən, valideynlər uşaqlarını tərbiyə etmək hüququna malikdirlər. 
61.1-ci maddəsinə əsasən, uşaqlarından ayrı yaşayan valideyn onlarla ünsiyyət 

hüququna, uşaqların tərbiyəsi və təhsili ilə bağlı məsələlərin həll edilməsində iştirak etmək 
hüququna malikdir.

Azərbaycan Respublikası Konstitusiyasının 34-cü maddəsinin IV bəndinə əsasən ər 
ilə arvadın hüquqları bərabərdir. Uşaqlara qayğı göstərmək, onları tərbiyə etmək 
valideynlərin həm hüququ, həm də borcudur.

Bundan başqa, Uşaq hüquqlarına dair BMT Konvensiyasının 9-cu maddəsinin 1-ci 
bəndinə əsasən, iştirakçı dövlətlər təmin etməlidirlər ki, uşaq öz valideynlərinin arzusuna 
zidd olaraq onlardan ayrılmasın. Həmin Konvensiyanın 3-cü maddəsinə görə, məhkəmələr, 
uşaqlar barəsində görülən bütün tədbirlərdə, uşağın maraqlarının daha yaxşı təmin 
edilməsinə ilk növbədə diqqət etməlidirlər. 

Eyni zamanda, İnsan hüquqları üzrə Avropa Məhkəməsinin 07 avqust 1996-cı il tarixli 
“Yohansen Norveçə qarşı” qərarına əsasən, İnsan hüquqları üzrə Avropa Konvensiyasının 
8-ci maddəsi çərçivəsində ailə həyatına hörmət hüququ dövlətin üzərinə valideynlərlə 
uşaqların qovuşmasını təmin etmək üzrə pozitiv öhdəlik qoyur.

Qeyd edilən qanunvericilik normalarını nəzərə alaraq məhkəmə belə qənaətə gəlir ki, 
hazırki halda ərizəçinin valideylik hüququndan məhrum edilməsi müəyyən edilmədiyindən, 
gələcəkdə isə mülki işə mahiyyəti baxılıb iddianın təmin olunduğu təqdirdə, keçən müddət 
ərzində iddiaçı ilə uşağı (uşaqları) arasında münasibətlərin qətnamənin icrasını 

çətinləşdirəcək qədər soyumasının, ünsiyyət bağlarının kəsilməsinin qarşısınının alınması 
məqsədi ilə müvəqqəti tədbir kimi ərizəçi ilə uşağının (uşaqlarının) ünsiyyət hüququ təmin 
edilməlidir. 

Lakin, məhkəmə uşaqların azyaşlı olmasını, daha çox atanın yanında qalmasını və 
ona öyrəşməsini nəzərə alaraq, daha çox müddətə uşaqla görüş vaxtının müəyyən 
edilməsini məqsədəmüvafiq hesab etməmişdir.

Məhkəmə araşdırması zamanı müəyyən edilmişdir ki, iddiaçı Bazarova Dilnozanın 
cavabdeh Musazadə Musa Ağamir oğluna qarşı nikahın pozulması, uşağın yaşayış yerinin 
müəyyən edilməsi və aliment tutulması tələbinə dair məhkəməyə müraciət etmiş və hal-
hazırda iş məhkəmənin icraatındadır.
     Beləliklə, yuxarıda göstərilənlərə əsasən məhkəmə hesab edir ki, ərizəçinin 
müvəqqəti təminat tədbirinin tətbiq edilməsinə dair ərizəsi qismən təmin edilməli və iddiaçı 
Bazarova Dilnozanın cavabdeh Musazadə Musa Ağamir oğluna qarşı nikahın pozulması, 
uşağın yaşayış yerinin müəyyən edilməsi və aliment tutulması tələbinə dair e-2(5-95)-
1680/2026 saylı mülki iş üzrə yekun məhkəmə aktı qəbul edilənədək, müvəqqəti təminat 
tədbiri qismində ərizəçi Bazarova Dilnozanın Musazadə Musa Ağamir oğlu ilə birgə 
nikahından olan uşaqları – 29.09.2014-cü il təvəllüdlü Qənbərli Leyla Musa qızı ilə hər 
həftənin şənbə və bazar günü saat 10:00-dan 20:00-dək sərbəst və maneəsiz şəkildə 
görüşüb ünsiyyətdə olmaq hüququ müəyyən edilməlidir.

Qeyd olunanlara əsasən və Azərbaycan Respublikasının MPM-nin 157-159 və 163-cü 
maddələri rəhbər tutaraq, məhkəmə 

qərara  aldı:

Ərizə qismən təmin edilsin.
İddiaçı Bazarova Dilnozanın cavabdeh Musazadə Musa Ağamir oğluna qarşı nikahın 

pozulması, uşağın yaşayış yerinin müəyyən edilməsi və aliment tutulması tələbinə dair e-
2(5-95)-1680/2026 saylı mülki iş üzrə yekun məhkəmə aktı qəbul edilənədək, müvəqqəti 
təminat tədbiri qismində ərizəçi Bazarova Dilnozanın Musazadə Musa Ağamir oğlu ilə birgə 
nikahından olan uşaqları – 29.09.2014-cü il təvəllüdlü Qənbərli Leyla Musa qızı ilə hər 
həftənin şənbə və bazar günü saat 10:00-dan 20:00-dək sərbəst və maneəsiz şəkildə 
görüşüb ünsiyyətdə olmaq hüququ (qaydası) təmin edilsin. 

Ərizə qalan hissədə təmin edilməsin.
Qərardad dərhal icra edilsin.
Qərardaddan şikayətin verilməsi onun icrasını dayandırmır.
Qərardaddan rəsmi qaydada verildiyi gündən 10 (on) gün müddətində “Elektron 

məhkəmə” informasiya sistemində yaradılan elektron kabinet vasitəsilə Xəzər rayon 
məhkəməsinə şikayət verilə bilər.

 
           Hakim:     Nərmin Abiyeva


